DIE EENOOG-DUIWEL


Rom 13:14: “Julle moet lewe soos volgelinge van die Here Jesus Christus en nie voortdurend daarop uit wees om julle sondige begeertes te bevredig nie.”

TV – GOED OF SLEG?

Die TV is soos ‘n hamer.  ‘n Hamer kan gebruik word om te herstel en te bou, of om af te breek.  Ongelukkig word daar meer skade as goed deur dié massa medium aangerig.  ‘n Mens is dankbaar vir Christen filmvervaardigers soos Barry Reardon, president van Warner Brothers, wat ‘n toegewyde Christen is en homself ten doel stel om elke jaar ‘n Christelike film te maak.  Van sy bekende produksies is Chariots of Fire, The Mission, Cry in the Dark en Driving Miss Daisy.  In ons eie land is ons dankbaar vir mense soos Regardt van den Berg en Jamie Uys.  Films van sulke hoë gehalte is vir Christene en nie-Christene opbouend en as ontspanning ‘n groot fees. 

Deesdae is baie Christene onsteld oor die gehalte van programme op TV.  Televisie is lankal nie meer net ‘n ontspanning nie, maar ‘n karaktervormer, ‘n waardesisteembepaler en pasaangeër van beginsels.  Dit was TV wat die aanvanklike sagmaak-proses t.o.v. Sondagsport in ons huise aan die gang gesit het.  Toordokters, hipnotiste, hoereerders, moordenaars en elke denkbare ongeregtigheid wat eers vreemde begrippe was, het welkome en gereelde gaste in ons huise geword.  Hierdie ‘gaste’ het binne ons huise moord kom pleeg, drank misbruik en onsedelikhede gepleeg – dit terwyl die hele familie aan die invloed blootgestel is!!  In die werklike lewe sou die hoof van die huis nooit so iets in sy huis toegelaat het nie.  Tog het die ‘Christene’ so sag en gekondisioneer geraak dat sonde nie meer ‘n sonde is nie.

WIE IS AGTER DIE KAMERAS?

Volgens die navorsing weergegee in WATCHING AMERICA (Prentice Hall Press), is twee uit elke drie vervaardigers se motief nie om geld te maak soos ons graag sal wil dink nie.  Dit is ook nie ‘entertainment’ nie!  Hulle glo dat die TV ‘n rol moet speel om die gemeenskap te hervorm.  Hervorm na wat?  Die publiek moet hervorm word om hul politieke, liberal-godsdienstige en ateïstiese oortuigins te aanvaar – dit is die rede waarom hulle wil hê dat ons en ons kinders TV kyk.  Hierdie verandering word baie geleidelik en baie subtiel bewerk.

George Lukas (Star Wars) wil die mense bewus maak van ‘n okkulte krag (Force).  Oliver Stone, die vervaardiger van Platoon en Born on the fourth of July, haat Amerika en is ‘n sterk voorstander van Kommunisme.  Costa-Gravas is ‘n toegewyde Kommunis wat sy films beplan om die Christendom en Kapitalisme wat hy haat, aan te val.  So sou ‘n mens kon aangaan.  Wie films sien met bekende name soos Jane Fonda, Martin Sheen, Holly Hunter en Tom Cruise, behoort byvoorbaat bedag te wees op wat op hulle wag.  Sharon Stone kontak ‘n medium vir die rolle waarin sy moet speel.  Hierdie mense het ‘n missie en dit is om hulle waardes via die film aan jou oor te dra.  Ongelukkig is dit hierdie mense, verwoesters van ons geestelike standaarde, vyande van God, hoereerders, egbrekers en slawe van die sonde en die duiwel, wat die voorblaaie van ons tydskrifte haal en helde van ons land se jongmense is.

Dra dit Jesus se goedkeuring weg dat jy met hierdie ‘helde’ assosieer?  Is jy bereid om te midde van al die Godslastering en vuil, die video saam met Jesus te kyk??

Volgens ‘n meningsopname in Amerika onder TV vervaardigers, verwerp ‘n oorweldigende meerderheid die tradisionele sienings t.o.v. aborsie, homoseksuele dade en voorhuwelikse seks.  Sowat 97% glo dat ‘n vrou die reg het om vir haarself te besluit of sy ‘n aborsie wil hê.  Vier uit vyf beskou homoseksuele verhoudings as reg.  “Homosexuals are the beneficiaries of perhaps the single most dramatic change in television’s depiction of sexuality…” Buitehuwelikse seks word bemark as ‘n noodsaaklikheid waarsonder daar nie lewensvervulling en geluk kan wees nie.  Die publiek word geleidelik geswaai om die nuwe beginsels, in stryd met die Woord van God, te aanvaar.

Wat vroeër normaal was, word nou voorgestel as abnormaal en bespotlik.  Tradisionele Christelike waardes word nou belaglik voorgestel.  “Hollywood delights in portraying moral people as nerds, prudes, kooks and psychopathsm” (Christian Living Today).  Dikwels word die geestelike leier voorgestel as die skurk, soos bv. in Poltergeist 2 en Fletch Lives.  Gelowiges word dikwels voorgestel as dom, booswigte en swakkelinge.  Born on the Fourth of July stel Christene en Patriote voor as geweldenaars en dwase.  Hiervan is daar baie voorbeelde.  Die familielewe is ‘n direkte teiken.  Die vaderfiguur word dikwels voorgestel as die wortel van baie probleme.  Vrye liefde word aangebied as ‘n beter alternatief.  Bedtonele is algemeen.  ‘Oopmondsoene’ word aangebied as die wyse van soen.  In films soos ROB ROY kan jy selfs leer hoe om ‘n verkragting uit te voer.  Daar is films wat die okkulte bevorder w.o. karate, waarêery, ens.  Hierdie multi-miljoen-Rand industrie is vandag die belangrikste uitvoerders van seksuele permisiteit, geweld, verwerping van gesag en Godslastering.  Voor hierdie RIOOLPYP spandeer die gemiddelde Amerikaner ten minste vier ure daagliks.  Baie Christene is teen pornografie en homoseksualiteit gekant, maar volgens ‘n verslag spandeer die gemiddelde Afrikaner ongeveer 17-25 uur per week voor die een-oog duiwel wat die sake propageer.

WIE VOED JOU KIND OP?

In baie huise is die goddelose mense agter die kameras die eintlike opvoeders van ons kinders.  Navorsing toon dat TV kyk op ‘n baie meer intense wyse kinders se denke, taal, verbeelding, gevoelens en gedrag beïnvloed as wat die meeste mense besef.  Dit is bevestig dat kinders wat gewelddadige films kyk, meer aggressief is as kinders wat nie daarna kyk nie.

Daarom moet dit ons nie verbaas as ons in die YOU (11/06/92) lees van ‘n vierjarige seuntjie, geklee in Superman drag, wat sy vader met ‘n .38 rewolwer doodgeskiet het nie.  “Pappie, ek is Robocop, jy is onder arres”.  Omdat ‘n kind nie altyd kan onderskei tussen werklikheid en fantasie nie, het hy later bygevoeg: “Batman het Pappie doodgemaak.”  Hierdie jong kind het gedurig na die video’s gekyk.  Ons mis die ruimte om nog baie voorbeelde in ons eie land en oorsee aan te haal.

Die probleem, sê die kenners, kom omdat kinders blootgestel word aan inligting waarvoor hulle nie ryp is nie.  ‘n Kind se ontwikkelingstadiums moet verstaan word.  Tot vroeë puberteit (10-12jr.) lei die ouer die kind en moet daar ferm leiding en streng reëls wees.  Die kind se denke het nog nie genoeg ontwikkel om ‘n klomp abstrakte perspektiewe te verstaan nie.  Navorsing het getoon dat blootstelling aan die geweld en seks in dié stadium, ‘n kind baie probleme en siek perspektiewe kan laat ontwikkel.  Programme soos bv. die ‘A-Team’, leer ‘n kind dat geweld werk en dat niemand seerkry nie.

Tussen 10 en 18 jaar moet ‘n kind begelei en gehelp word om self gesonde besluite te neem.  Besluite behoort nou nie meer outoritêr op ‘n kind afgeforseer te word nie, maar hy moet gehelp en begelei word om reg te besluit, bv.: “Dink jy ‘n Christen behoort na sulke video’s te kyk?”  ‘n Ouer kan saam met sy kind in hierdie stadium na sekere programme kyk en die video daarna saam met hom bespreek.

Kinders behoort meer te speel.  Deur te speel ontwikkel sy kennis van mense en dinge, sy verhoudinge, sy verbeelding en fisiese liggaam.  Speel is baie belangrik vir  persoonlikheids-ontwikkeling.  TV vertraag die ontwikkeling van ‘n kind en veroorsaak ‘n afstomping van sy sintuie, omdat sy wil en eie inisiatief nie betrokke is nie.  Die gebrek aan oog beweging en die passiewe houding kan allerlei probleme veroorsaak soos slaaploosheid, spanning, nagmerries en swak konsentrasie.  Die TV staan ook pa vir minder lees van boeke, minder behoefte om te gesels, minder speel en meer anti-sosiale gedrag.  Bestraling en die kunsmatige lig kan ook nie goed wees vir jou kind se gesondheid nie.  Die wetenskaplike, Ott, het gevind dat boontjies wat voor ‘n TV gegroei het, misvorm was met wortels wat op en uit die grond groei i.p.v. af.  Ott sê dat die toekoms nog gaan toon wat die bestraling van die kunsmatige lig aan kinders gedoen het.

OPSOMMENDE VRAE:

1. Hoe vergelyk jou stiltetyd met die tyd wat jy gebruik om uit die vuil bron te drink?  Is die simptome van die besoedeling van die vuil bron nie ‘n totaal seks-oorbewuste gemeenskap nie?  Is ‘n groot deel van die aggressie en geweld, die ongeduld op ons paaie, die hoë egskeidingsyfer en die bandeloosheid onder die jongmense nie die gevolge van hierdie besoedeling nie?

2. Die filmbedryf, soos die rekenaarbedryf (vergelyk die rekenaarspeletjies!), is nie opsigself boos nie.  Die Here gun jou goeie en gesonde ontspanning wanneer jou liggaam en gees dit nodig het.  Daar is goeie flieks, maar te midde van al die rommel, baie skaars.

3. TV is ‘n ‘dwelm’.  Marie Winn noem dit die “Plug-in drug”.  Baie is aan TV verslaaf.

4. Televisie bevorder nie ‘n warm, liefdevolle familielewe nie.  Bou of breek die TV jou familielewe?  As dit nie bou nie, verwyder die verslawing uit jou huis.

5. TV is nie goed vir die oë nie.  TV kyk is tydmors.  TV is geldmors – hoe vergelyk jou maandelikse koste met jou Sendingbydrae?

6. TV is ‘n gevaarlike kinderoppasser.  Ouers moet weet wat in hul kinders se lewens aangaan en waarna hul kinders kyk.  Ouers behoort saam te kyk om sake in perspektief te stel.  Die dae is verby toe wetgewing die familie teen verkeerde films beskerm het.

7. As vader is jy die hoof van die huis.  Gaan jy God se beginsels deurgee of gaan jy hul laat drink uit die rioolpyp?  Gaan jy toelaat dat die goddelose man agter die kamera jou kind se karakter vorm?  Jy is voor God verantwoordelik vir jou kinders se geestelike gesondheid.
8. As jy die godslastering en die onsedelikheid gaan toelaat, gaan dit jou later nie eers meer pla nie.  Jy gaan jou sensitiwiteit t.o.v. reg en verkeerd verloor.  Pla dit jou nog as die naam van die Here ydelik gebruik word?  Is jy bereid om jou TV dadelik af te sit as so iets gebeur?  As jy nie kan nie, het jy ‘n probleem.

9. Ondersteun Christelike boek- en videowinkels.

10. Neem God se raad ernstig.  “God haat geweld.” (Ps 11:5).  Vermy video’s wat wellus, onreinheid en bandeloosheid bemark.  “Moenie wat onrein is, aanraak nie.” (2 Kor 6:11).  Vermy video’s wat jou ‘n liefde vir die wêreld gee (1 Joh 15-16).  Deur na die dinge te kyk, doen jy mee en word jy medeskuldige aan dit wat God haat.
GETUIENIS:  ‘n Aantal jare gelede het ek ‘n geestelike doodsheid ervaar.  Ek kon ook nie seën in my stiltetyd kry as ek die vorige aand televisie gekyk het nie.  My gedagtes was te besig met die beelde van die televisie of video.  Later het dit ‘n geweldige stryd in my binneste geword.  Tydens ‘n familievergadering het ons eenparige ‘n besluit geneem om hierdie Baalaltaar te verwyder.  My stiltetyd het weer feestyd geword.  Selfs ons kinders erken dat ons huis ‘n beter plek geword het.

Jy is ‘n tempel van die Heilige Gees en nie ‘n asblik nie!
Indien u enige vrae het of hulp nodig het, skryf gerus aan:

D.B. Dick, Posbus 777, Greytown, 3250.

Gee hierdie pamflet aan iemand wat dit nodig het.  Pamflette oor Akupunktuur, Homeopatie, Joga, Karate, Die ‘Toronto Blessing’, Refleksiologie ea, kan van die bogenoemde adres bestel word en is ook in Engels beskikbaar.

